
Jaringan Universiti-Komuniti Membudayakan Kesukarelawanan 
Mahasiswa merupakan satu lagi buah tangan dari Jabatan Kepimpinan, 
Khidmat Komuniti, Pengucapan Awam dan Kemahiran, Pusat Pengajian 
Umum dan Kokurikulum (PPUK), Universiti Tun Hussein Onn 
Malaysia (UTHM) untuk pembaca memahami dan menghayati peranan 
universiti serta komuniti dalam membudayakan kesukarelawanan dalam 
kalangan mahasiswa. Sebagai sebuah perkampungan para cendekiawan, 
universiti bukan sahaja bertanggungjawab melahirkan mahasiswa 
yang berketerampilan malah berperanan terhadap pertumbuhan 
komuniti setempat. Jaringan kerjasama antara universiti dan komuniti 
mampu menyemarakkan lagi impak kedua-dua institusi tersebut 
terhadap kemenjadian mahasiswa terutama dalam menyuntik semangat 
kesukarelawanan.

Buku ini memberi pemahaman mengenai peranan dan impak universiti, 
bukan sahaja dalam konteks universiti itu sendiri malah turut merangkumi 
program-program bercirikan kesukarelawanan yang dianjurkan untuk 
komuniti. Pusat Pengajian Umum dan Kokurikulum (PPUK) merupakan 
sebuah pusat pengajian yang diberi mandat khusus dalam mengurus 
tadbir pelaksanaan program-program yang melibatkan hubungan antara 
universiti dan komuniti. Cuba mengetengahkan program   berbentuk  
University-Community Engagement (UCE) semasa melaksanakan 
program, PPUK melihat impak daripada pelaksanaan program  tersebut 
bukan hanya kepada pelajar malah kepada kemandirian hidup komuniti. 
Dalam konteks ini, komuniti juga berperanan penting dalam menjayakan 
agenda pembangunan negara.

Jalinan hubungan yang berkesan antara universiti dan komuniti dapat 
dilihat melalui Buku Jaringan Universiti-Komuniti Membudayakan 
Kesukarelawanan Mahasiswa. Hubungan saling kait antara universiti 
dan komuniti sebagai faktor pemboleh ubah terhadap mahasiswa 
menunjukkan impak institusi pendidikan dan kemasyarakatan di sesuatu 
lokaliti itu penting dalam proses mematangkan mahasiswa. Penerapan 

elemen kesukarelawanan yang tidak mampu dihayati secara teori di 
bilik kuliah dapat diterapkan melalui program-program UCE yang telah 
disusun rapi. Walaupun berkonsepkan bacaan ringan, buku ini mampu 
membawa pembaca yang boleh terdiri dari pelajar, pensyarah, orang 
awam, pihak pentadbir kampung dan ahli sukarelawan menghayati kesan 
jaringan kerjasama antara universiti dan komuniti dalam membudayakan 
nilai sukarelawan mahasiswa. Disertakan tujuh naskah penulisan 
mengenai pelbagai pendekatan yang pernah dijalankan supaya pembaca 
lebih memahami peranan universiti dan komuniti dalam membudayakan 
kesukarelawanan mahasiswa.

